
REPUBLIKA E SHQIPËRISË 

KUVENDI 
Komisioni për Çështjet Ligjore, Administratën Publike dhe të Drejtat e Njeriut 

 

                                                                        Tiranë, më 07.03.2019 

 

RAPORT 

PËR 

“RATIFIKIMIN E LETËRMARRËVESHJES NDRYSHUESE TË 

MARRËVESHJES SË FINANCIMIT, NDËRMJET REPUBLIKËS SË 

SHQIPËRISË DHE SHOQATËS NDËRKOMBËTARE PËR ZHVILLIM 

(IDA), PËR PROJEKTIN “SIGURIA E DIGAVE”, TË RATIFIKUAR ME 

LIGJIN NR.9965, DATË 24.7.2008” 

Hyrje  

Komisioni për Çështjet Ligjore, Administratën Publike dhe të Drejtat e Njeriut, në cilësinë e 

Komisionit për dhënie mendimi, në mbledhjen e datës 11.03.2019, mori në shqyrtim 

projektligjin “Për ratifikimin e letermarreveshjes ndryshuese te marreveshjes se financimit, 

ndermjet Republikes se Shqiperise dhe Shoqates Nderkombetare per Zhvillim (IDA), per 

projektligjin “Siguria e Digave”, te ratifikuar me ligjin nr. 9965, date 24.7.2008”. Komisioni 

për Çështjet Ligjore, Administratën Publike dhe të Drejtat e Njeriut caktoi relator për 

shqyrtimin e këtij projektligji deputetin Jurgys Cyrbja.. 

Në mbledhjet e Komisionit për të mbrojtur projektligjin dhe për të dhënë shpjegime për pyetjet 

e anëtarëve të Komisionit ishin të pranishëm z. Ilir Bejtja, zëvendësministër i Infrastrukturës 

dhe Energjisë, si edhe përfaqësues të tjerë të kësaj ministrie.   

 

I. BAZA KUSHTETUESE E PROJEKTLIGJIT 

Projektligji i paraqitur për shqyrtim është propozuar nga Këshilli i Ministrave, sipas 

përcaktimeve të neneve 78 dhe 83, pika 1, të Kushtetutës së Republikës së Shqipërisë dhe 

shoqërohet me relacionin përkatës, sipas nenit 68 të Rregullores së Kuvendit.  

Ratifikimi i kësaj marrëveshje bazohet në Kushtetutën e Republikës së Shqipërisë, Kreu II 

“Marrëveshjet Ndërkombëtare”, neni 121 i saj. 

 

II. QËLLIMI I PROJEKTLIGJIT DHE PËRMBAJTJA E TIJ  

Qëllimi i projektligjit është ratifikimi i letërmarrëveshjes ndryshuese të marrëveshjes së 

financimit për projektin “Siguria e digave”, ndërmjet Republikës së Shqipërisë dhe Shoqatës 

Ndërkombëtare për Zhvillim, ratifikuar me ligjin nr.9965, datë 24.7.2008. 

Ndryshimi që synohet të miratohet sot është rishpërndarja e fondeve të akorduara nëpërmjet 

kësaj marrëveshjeje nga kategoria 3 në kategorinë 2 të saj. 

Letërmarrëveshja ndryshuese përfaqëson komunikimin e Bankës Botërore, e cila njofton 

që, në mënyrë unilaterale, rialokon pjesën e mbetur të pashfrytëzuar, nga kategoria 3 e projektit 

në kategorinë 2 të tij, në funksion të shërbimeve të konsulencës së zbatimit për këtë projekt. 

Rialokimi i fondeve do të lejojë të arrihen nevojat në rritje për shërbimet e konsulencës për të 

asistuar KESH, sh.a.-në, në prokurimin, projektimin dhe supervizimet gjatë implementimit të 

projektit. 

 Nëpërmjet rishpërndarjes të fondeve të marrëveshjes së financimit për sigurinë e digave 

synohet financimi i konsulentit të implementimit të projektit për detyrat të cilat janë përfshirë 

në kategorinë 2 të marrëveshjes, por për shkak të punimeve shtesë të evidentuara në 

rehabilitimin elektromekanik të HEC-it Koman, aktivitet i cili është pjesë e kësaj 

marrëveshjeje, kërkon financim shtesë për supervizionin shtesë të punimeve rehabilituese 

elektromekanike të agregateve në HEC-in Koman. Kjo, për arsye se kontrata me konsulentin 

për projektin e sigurisë digave është e tipit “Time base contract” dhe jo çmim fiks dhe sa herë 

që kërkon aktivitet shtesë që është përfshirë në projektin e sigurisë së digave dhe per rrjedhoje 

duhet amenduar kontrata e konsulentit. 

Gjithashtu, fonde të lira të angazhuara në kategorinë 3, në shumën 300 000 euro, do të 

kalohen në kategorinë 2, “Shërbimet e konsulentëve”, me qëllim mbulimin e kostove për 

supervizimin e punimeve dhe financimin e panelit të pavarur të ekspertëve për projektin e 

sigurisë së digave. 

Punimet shtesë të sipërcituara do të kërkojnë kohën për zbatimin e tyre dhe, në 

këtë kuadër, grafikët e zbatimit do të kërkojnë shtyrjen e datës së mbylljes së kredisë deri më 

31.12.2020. 

 

 

III. ÇËSHTJE TË DISKUTUARA NË KOMISION 

Gjatë shqyrtimit të projektligjit në komision nga relatori u vlerësua ndërmarrja e kësaj nisme 

ligjore, e cila synon synon  rishpërndarjen e fondeve të akorduara nëpërmjet kësaj 

marrëveshjeje nga kategoria 3 në kategorinë 2 të saj. 

Një çështjet tjetër e diskutuar në komision lidhet me pyetjen e deputetit Fino në lidhje me 

arsyen se përse nuk ishte parashikuar konsulenca që në fillim të projektit. Në këtë aspekt, 

përfaqësuesit e Ministrisë së Infrastrukturës dhe Energjisë sqaruan se kontrata me konsulentin 

për projektin e sigurisë digave është e tipit “Time base contract” dhe jo çmim fiks dhe sa herë 

që kërkon aktivitet shtesë që është përfshirë në projektin e sigurisë së digave dhe për rrjedhojë 

duhet amenduar kontrata e konsulentit. 

 

 IV. PËRFUNDIM  

Në përfundim të shqyrtimit të këtij projektligji, Komisioni për Çështjet Ligjore, Administratën 

Publike dhe të Drejtat e Njeriut, pasi vlerësoi se: 

a) Në aspektin ligjor, projektligji i propozuar është në përputhje me Kushtetutën dhe 

legjislacionin në fuqi; 

b) Në aspektin proçedural, projektligji është paraqitur në përputhje me Rregulloren e 

Kuvendit; 

dhe pasi e shqyrtoi projektligjin në parim, nen për nen dhe në tërësi, me votat e të gjithë 

anëtarëve të pranishëm e miratoi atë, dhe u shpreh dakord për kalimin për votim në seancë 

plenare. 

 

RELATORI       KRYETARI 

         

 

JURGYS ÇYRBJA      ULSI MANJA  


